
 

 

KULTURA POLITIKO BERRIARI BURUZKO THINK TANKA 

IKERKETA EGUNKARIA # 3 

2021eko iraila – 2023ko martxoa 

1. Sarrera 

 

2021eko irailean kultura politiko berriaren taldeak fase berri bati ekin zion eta fase hori 

2023ko maiatzeko hauteskundeak baino lehen amaituko da. Fase berri horren 

metodologia, aurrekoarena bezalaxe, ekintza-ikerketa da. Baina aurreko fasean ez 

bezala (fase hori hausnarketan eta jakintzaren kogenerazioan oinarritu zen), bigarren 

faseak ekintzan du funtsa. Ekintza hiru ardatzetan garatuko da:  

 

a) Gipuzkoako Foru Aldundiaren barne-eraldaketarako proiektua. Proiektuaren 

helburua Aldundiaren barruan bideratzaileak bilatzea eta haien prestakuntza- 

eta ahalduntze-prozesuak bideratzea izango da, bakoitzaren jarduketa 

esparruan lankidetzazko gobernantza susta dezaten. Prozesuaren bideratzailea 

Gobernantzako diputatua izango da eta hark proposatuko ditu eztabaida taldean 

prozesua bultzatzeko interesgarriak izan daitezkeen galderak. 

b) Gipuzkoan lankidetzazko gobernantzaren mapa bat egiteko proiektua. 

Proiektuaren xedea Gipuzkoan lankidetzazko gobernantza bultzatzen ari diren 

erakundeen eta proiektuen mapa bat egitea da, haien ibilbide eta jarduera 

sakona ulertzeko eta haien arteko sareak sortzeko. Arantzazu Labeko zuzendaria 

izango da prozesuaren bideratzailea, eta berak proposatuko ditu taldean 

prozesua bultzatzeko beharrezkoak diren hausnarketak. 

c) Kultura politiko berriari buruzko eztabaida taldeak ekosisteman duen eragina 

indartzeko proiektua. Aurrez aipatutako bi proiektuetan sortuko den ezagutza 

berrian oinarrituta, eztabaida taldeak taldearen izaera eta lan egiteko moduak 

eraldatuko ditu, Gipuzkoan duten eragina indartzeko. Bide horretatik, kide 

berriak edo  sareak sortzeko prozesu berriak proposatuko dira. Prozesuaren 

bideratzailea Orkestrako ikertzailea izango da.  



 

 

Ekintzaren garapena hiru proiektutan banatuko da.  Hala ere, ekintza-proiektu 

bakoitzaren aurrerapenak, ikaskuntzak, zalantzak eta emaitzak eztabaida taldean 

partekatuko dira. Kontzeptualizazioari dagokionez, eztabaida taldeak, fase berri 

horretan, bere jardueraren kontzeptu nagusitzat hartzen du lankidetzazko gobernantza. 

Etorkizuna Eraikizen esparruan garatutako lankidetzazko gobernantzari buruzko 

kontzeptualizaziotik abiatzen da.  

 

Ikerketa egunkari horren helburua, 2021eko irailetik 2023ko martxora bitarteko fase 

berrian taldearen bilakaera zein izan den aurkeztea da. Hori horrela, eztabaida bilera 

bakoitzari buruzko laburpen labur bat eta prozesuan zehar lortu diren emaitzak 

aurkeztuko dira.   

 

d) 14. eztabaida bilera (2021-10-20) 

 

Bilkura horren xedea Etorkizuna Eraikiz programari eta GFAk lankidetzazko gobernantza 

garatzeko dituen baldintzei buruzko diagnostiko partekatu bat egitea izan zen. 

Diagnostiko hori egiteko, María José Canelek eta Anne Murphyk burututako azterketa 

hartu zen oinarritzat, Ekinez Ikasi prozesua bideratzeko haiek izandako esperientzian 

oinarrituta. Prozesu hori action learning delakoarekin ari da garatzen, ekintza-ikerketa 

tradiziotzat hartzen dena eta antolaketa eraldaketaren eremuan onartzen dena. Beraz, 

diagnostikoa egiteko metodologia think tankaren printzipioekin bat dator. Diagnostiko 

horri dagokionez, eztabaida taldeak eginiko lanari esker, aurretiko ikaskuntzak think 

tankaren egungo erronketara egokitu ahal izan ziren. 

 

Ekinez Ikasiren ikaskuntzak partekatu ondoren, think tankean eztabaidarako esparru bat 

proposatu zen. Esparru hori magiaren kontzeptutik abiatu zen, gure ulermenetik at 

dagoen kontzeptu bezala planteatuta, baina, azken finean, gauzak egikaritzen laguntzen 

duena.  Magia hitza Ekinez Ikasin gertatutakoa deskribatzeko erabili zen, eta hurrengo 

esparrua magiaren azpian dauden elementuak azaleratzeko proposatu zen; hau da, 

gauzak gertatzea eragiten duten elementu gisa. 

 



 

e) 15. eztabaida bilera (2021-11-24) 

 

Metodologiari dagokionez, saio horretan kanpoko esperientzietatik ikastean jarri zen 

arreta. Adituen, esparruen eta kontzeptuen ekarpenetatik ikasteko aurreko saio 

batzuetan egindako ahalegina hartu zen kontuan. Saio horretan Stephane Vincent izan 

zen, Le 27en Region erakunde frantseseko ordezkaria. Stephane Vincenten aurkezpena 

entzun ondoren, taldeko kideek, aurretik aipatutako hiru proiektuak aurrera eramateko, 

fase honetan proposatu diren eta interesgarriak iruditzen zitzaizkien ikaskuntzak 

partekatu zituzten. Hauek dira:  

 

- Gipuzkoako Foru Aldundiaren barne-eraldaketarako ikaskuntza 

interesgarriak:Talde/espazio egokiak definitzea; Lan-metodologia; 

Ekosistemaren zeregina eta garapena; Prozesuaren denbora eta epeak; 

Eraldaketa eta emaitzak; Boterea eta hierarkiak; Prestakuntza eta ezagutzaren 

transmisioa GFAn; Proiektu zehatzen garrantzia; Erakunde publikoak eta 

administrazio-erakundeak; Ebaluazioen erabilera egoera ezagutzeko.  

- Mapaketa proiektuan laguntzeko ikaskuntza interesgarriak: ekosistema eta 

lankidetza indartzearekin lotutakoak; metodologia. 

- Parte-hartzaileek eta haien erakundeek ekosisteman duten rola indartzeari 

buruzko ikaskuntza interesgarriak: emaitzak; parte-hartzaileak eta komunitate 

izaera; metodologia. 

 

Ikaskuntza horiez gain, galdera batzuk egin zitzaizkien hiru ekintzak ematen dituzten 

pertsonei. Galdera horiek eta aurretik azaldutakoaren edukia xehetasun handiz jasota 

daude 16. lanerako agirian.  

 

f) 16. eztabaida bilera (2022-01-26) 

 

Urtarrilaren 26ko eztabaida saioa Naiara Goia Arantzazu Labeko zuzendariak egindako 

aurkezpenaren ingurukoa izan zen. Aurreko atalean aipatu den bezala, kultura politiko 

berriaren taldeak praktikan oinarritzen diren hiru lan-ardatz garatu ditu: Gipuzkoako 



 

Foru Aldundia; lankidetzazko gobernantzari lotutako gaietan diharduten ekosistemako 

eragileak; eta think tank taldea ekosistemarekin eta parte-hartzaileek ordezkatzen 

dituzten erakundeekin erlazionatzea. Saio horretan ekosistemako eragileen ardatza 

landu zen. Horretarako, lankidetzazko gobernantza modu batean edo bestean (teoriatik 

edo praktikatik) lantzen ari diren eragileen eta erakundeen mapaketa bat egitea 

proposatu da. Mapaketa horren aurkezpenean oinarritu zen saioa.  

 

Saio horretan Arantzazu Labek egingo duen mapaketaren diseinua, helburuak, urratsak 

eta ezaugarriak aurkeztu ziren. Azpimarratu zen mapaketa ez dela lurraldean 

lankidetzazko gobernantza lantzen ari diren eragile guztien erradiografia estatikoa 

egitea, baizik eta jarduera dinamiko bat egitea, non eragile garrantzitsuak identifikatzeaz 

gain, ekosistema dinamizatzeko eta mobilizatzeko hainbat jarduera egingo baitiren. 

Arantzazu Labeko zuzendariak jakinarazi zuen mapaketaren proiektua luzea izango dela 

eta emaitzak think tankaren eztabaida taldean helaraziko direla etengabe. 

Aurkezpenaren xehetasunak zehaztasun handiz jasota daude saioaren memorian eta 

Etorkizuna Eraikizen webgunean aurki daitezke.  

 

Aurkezpenaren ondoren, parte-hartzaileek mapaketa-proposamena balioztatu zuten 

taldean eta osoko bilkuran. Jarduera horren eta osoko bilkuraren emaitzak ere 

memorian daude jasota. Hala ere, parte-hartzaileek jakinarazi zuten mapaketa 

positibotzat jotzen zutela. Beste proposamen batzuk ere egin ziren eta Arantzazu Labeko 

zuzendariak jaso zituen. Arestian aipatu bezala, mapaketaren emaitzak datozen 

eztabaida bileretan eztabaidatuko dira. 

 

g) 17. eztabaida bilera (2022-02-18) 

 

17. eztabaida bileran, think tankaren fase berrirako ezarri ziren hiru lan ardatzetako bat 

jorratu zen, zeina 2023ko martxora arte garatuko baita: Gipuzkoako Foru Aldundiaren 

barne-eraldaketarako proiektua. Bileran, Eider Mendozak, proiektuaren arduradunak, 

eta Nerea Urcolak, prozesuan laguntzen ari den aholkulari batek, Gipuzkoako Foru 

Aldundia bere baitan eraldatzeko garatzen ari diren proiektua aurkeztu zuten. Zehatzago 

esanda, proiektu horren helburua Gipuzkoako Foru Aldundiko eremu bat eraldatzea zen, 



 

historikoki lankidetza gutxi egon baita bertan. Proiektu horrekin pertsonen arteko 

lankidetza areagotu nahi zen eta elkarrekiko harremanak sustatu nahi ziren.   

 

Aurkezpenean nabarmendu zen barne-eraldaketako prozesua emaitza onak ematen ari 

dela, eta adostutako helburuak betetzen ari direla  pixkanaka. Era berean, azpimarratu 

zuten eraldaketa garatzeko testuingurua aldekoa zela.  Eraldaketa prozesu hori aurrera 

eraman duten bi pertsonen arabera, prozesuan zehar taldeko gainerako parte-

hartzaileekin partekatu nahi izan ziren zenbait ikaskuntza sortu dira. Honakoak dira 

barne-eraldaketako prozesuko ikaskuntzak:  

 

- Erabaki ausartak hartzearen garrantzia 

- Ekosisteman sustatu nahi denaren eta Aldundian barnean egiten denaren arteko 

koherentzia 

- Helburu zehatza finkatzearen garrantzia 

- Arazoa ondo definitzearen garrantzia 

- Aurrera begiratzea, atzera begiratu gabe 

- Ez bilatzea errudunik 

- Norbanakoaren garrantzia 

- Unearen eta denboraren erabilera egokia 

- Arazoa alde bakoitzarekin modu bereizian aztertzea  

- Arazoan eta eraldaketa-prozesuetan parte hartzen duten alde guztien 

konpromisoa eta borondatea 

- Eraldaketa-prozesuak gauzatzeko konfiantzazko harremanak sortzearen 

garrantzia 

 

Hala ere, aurkezpenaren xehetasunak, prozesua zehaztasun osoz azaltzen dutenak, 

eskuragarri daude saioaren memorian. Memoria hori, besteak bezala, Etorkizuna 

Eraikizen webgunean dago eskuragarri.  

 

Bestalde, taldeko parte-hartzaileek Gipuzkoako Foru Aldundian egiten ari den 

eraldaketa-prozesua balioztatu zuten. Oro har, aldaketa-prozesua positiboki baloratu 

zen eta prozesu horren garrantzia azpimarratu zen. Gainera,  aipatu zen prozesu horrek 



 

beste eraldaketa-prozesu batzuk iradoki ditzakeela beste departamentu, arlo edo 

erakunde batzuetan.  Beste kasu batzuetarako interesgarriak izan daitezkeen 

ikaskuntzak identifikatzen saiatu ziren. Hala ere, era horretako prozesuek zailtasun eta 

erresistentzia asko sortu ohi dituztela ere aipatu zen, eta kontuan hartzeko zenbait 

kontu aipatu ziren.  

 

Saio horrekin, think tanka lantzen ari den lan-ildoetako bi finkatzen ditu: ekosistemako 

eragileen mapaketa eta Gipuzkoako Foru Aldundiko barne-eraldaketako prozesua. Bi 

prozesuak abian dira eta emaitza positiboak ematen ari dira, eta eztabaida-taldeari 

helarazten ari zaizkio. Taldearen helburuetako bat hirugarren lan ardatza antolatzea da. 

Hau da, nola handitu litekeen think tankaren eragina Gipuzkoako Foru Aldundiaren 

politika publikoen ekosisteman. Martxoko saioan hirugarren lan ardatz hori izango 

zutela hizpide erabaki zen.   

 

h) 18. eztabaida bilera (2022-03-23) 

 

Aurreko atalean aipatu bezala, martxoko saioak think tankaren fase berrirako adostu 

zen hirugarren lan-proiektua izan zuen ardatz: think tanka Gipuzkoako Foru Aldundiaren 

politika publikoen ekosisteman eragina duen eragile bihurtzea. Hirugarren proiektu hori 

Orkestra Lehiakortasunerako Euskal Institutuko ikertzaileak egikaritzen du.  

 

Hala ere, saio horrek otsaileko saioan azaleratu zen ikaskuntzetako batekin zuen lotura: 

norbanakoek eraldaketa-prozesuetan duten garrantziarekin, hain zuzen. Hots, otsaileko 

saioan argi geratu zen norbanakoak funtsezkoak direla erakunde, arlo edo 

departamentu batean helburutzat dauden aldaketak sortzeko. Horregatik, think tankak 

lurraldean duen eragina areagotu nahi badu, eta lurraldeko kultura politikoan aldaketak 

eragin nahi baditu, think tankeko norbanakoak funtsezkoak direla argudiatu da. 

Saioaren funtsa zera izan zen: aldaketa- eta eraldaketa-prozesuetarako norbanakoak 

garrantzitsuak direla. Horren haritik, think tankean adostu zen tesia honakoa da: 

banakako eraldaketarik gabe –hots, pertsonen aldaketarik gabe– nekez sortuko direla 

aldaketak erakunde edo lurralde batean. Ildo horretatik, erabaki zen hirugarren lan 

ardatzak norbanakoen eraldaketa izango zuela oinarrian. Izan ere, arestian aipatu den 



 

bezala, taldeak sinesten du aldaketa indibiduala funtsezkoa dela goragoko eskala batean 

aldaketak sortzeko.  

 

Banakako eraldaketaren gaia lantzeko, Hilary Bradbury gonbidatu zen saiora, ikertzaile-

aktorea eta aldaketa-prozesuetan aditua. Hilary Bradburyk aldaketari, ekintza-logikari 

eta eraldaketari buruzko hainbat ideia aurkeztu zituen. Hilary Bradburyk "ekintza-

logiken" kontzeptua izan zuen ardatz. Haren arabera, pertsonen ekintza-logika batzuek 

eraldatzeko joera handiagoa dute, eta beste batzuek, berriz, paralisia eta aldaketa-eza 

eragiten dituzte. Horri dagokionez, aurkezpenean  ekintza-logiken esparru hori eta think 

tankaren hirugarren ekintza ardatza lotzeko ahalegina egin zen. Xedea zer izan zen: think 

tankeko pertsonak eraldatzea eta Gipuzkoako Foru Aldundiaren politika publikoen 

ekosisteman aldaketak eraldaketa sortzea. Hala ere, aurkezpenaren xehetasunak 

saioaren memorian daude, Etorkizuna Eraikizen webgunean.  

 

Aurkezpenaren ondoren, lehenik eta behin, talde-jarduera bat egin zen eta, ondoren, 

osoko bilkura bat antolatu zen. Taldeko partaideek eztabaidatu behar zuten ea 

garrantzitsutzat jotzen zuten eraldaketa indibidualaren dimentsioa lantzea hirugarren 

ekintza ardatzaren esparruan. Bai talde-dinamikan, eta baita osoko bilkuran ere, horri 

buruzko hainbat iritzi azaleratu ziren. Iritzi horiek hiru multzotan sailka daitezke:  

 

1- Think tankean garapen pertsonala lantzea egokitzat jotzen dutenak, eraldaketa 

kolektiboarekin sinergiak modu naturalean sortzen direla uste dutenak. 

2- Think tankean garapen pertsonala lantzea egokitzat jotzen duten arren, 

dimentsio kolektiboa alde batera uzteko arriskua ekar lezakeela azpimarratzen 

duten pertsonak. 

3- Think tankean garapen pertsonala lantzea desegokitzat jotzen duten pertsonak.  

 

Ildo horretatik, martxoko saioan eraldaketa kolektiboaren dimentsio indibiduala 

eztabaidatu zen. Parte-hartzaile batzuek interesa adierazi zuten aldaketa kolektiboaren 

dimentsio indibidual horri dagokionez, eta taldearentzat garrantzitsua zela adierazi 

zuten. Hala ere, pertsona batzuk ideia horren aurka agertu ziren.  

 



 

i) 19. eztabaida bilera (2022-05-25) 

 

Maiatzean egin zen eztabaida bilerako lan ardatza mapaketa-proiektua izan zen. Saioak 

bi helburu izan zituen. Alde batetik, mapaketa-prozesuan lortzen ari ziren emaitzetako 

batzuk aurkeztu ziren. Eta bestetik, Gipuzkoan maila anitzeko gobernantza garatzeko 

esparru bat aurkeztu zen. Ideia hori garatzeko, eta etorkizunean taldera ekartzeko 

asmoarekin, eskualdeko garapen agentzia bateko ordezkari bat gonbidatu zen. Izan ere, 

eskualdeko garapen agentziek eginkizun garrantzitsua izan dezakete lurraldearen maila 

anitzeko gobernantzan.  

 

Aurreko ataletan aipatu den bezala, mapaketaren jarduera Arantzazu Labeko 

zuzendariak bideratzen du. Ildo horretan, mapaketaren bilakaerari eta emaitzei buruzko 

aurkezpena Arantzazu Labeko zuzendariak egin zuen. Mapaketan, think tank 

taldearentzat interesgarriak liratekeen zenbait alderdi nabarmendu ziren. Lehena da 

udalak eta eskualdeko garapen-agentziak eragile garrantzitsuak direla lankidetzazko 

gobernantza sustatzeko. Lehenengoek herritarrenganako bide zuzena dute, eta 

agentziek, aldiz, etengabeko harremana dute enpresekin. Zentzu horretan, 

aurkezpenean azpimarratu zen garrantzitsutzat jotzen dela bi eragile horiek osatuko 

dituzten lankidetzazko gobernantza estrategiak antolatzea.  

 

Saioan, maila anitzeko gobernantzari buruzko eztabaidaren haritik, eztabaidagai bat 

zehaztu zen: Etorkizuna Eraikizen gobernua Gipuzkoako Foru Aldundia bakarrik den, edo 

udalak zein eskualdeko garapen-agentziak ere zilegitzat jo beharko liratekeen. Hori 

horrela, taldeak estrategikotzat hartu zuen gaietako bat Etorkizuna Eraikiz programako 

gobernu-mailen arteko harremana da. Hau da, Gipuzkoako Foru Aldundiak gobernuko 

gainerako eragileekin duen harremana. Taldeko partaideen ustez, Aldundiak historikoki 

"entzute aktiboko" harremana izan du gainerako gobernu mailekin. Horregatik, 

Etorkizuna Eraikiz programan gobernu-maila desberdinen arteko beste harreman mota 

batzuk bilatu beharko liratekeela ere zehaztu zen. Prozesu osoan, lankidetzazko 

gobernantzari, haren definizioari edo ezaugarriei buruzko eztabaida egin da. Ildo 

horretan, lankidetzazko gobernantzan eragile desberdinek duten rolari edo zereginari 



 

buruzko eztabaidek lankidetzazko gobernantza eredu desberdinak azaleratzen dituzte. 

Argi geratu da taldean ez dagoela lankidetzazko gobernantzaren ikuspegi bateraturik. 

 

j) 20. eztabaida bilera (2022-06-22) 

 

Lehen aipatu bezala, Kultura politiko berriko think tank taldeak praktikan oinarritutako 

hiru lan ardatz jarri zituen abian 2021eko irailean eta hilabete horretatik 2022ko 

maiatzera bitartean egin ziren eztabaida saioek hiru lan ardatz horiek izan dituzte 

oinarrian. Hala ere, azken bileretan, eztabaida taldeak argi eta garbi adierazi zuen 

beharrezkoa zela lankidetzazko gobernantzaren eta Kultura politiko berriaren eremu 

kontzeptuala ere lantzea. Ildo horretatik, erabaki zen taldea ordura arte egindako 

ikaskuntzak kontzeptu-esparrura eramaten saiatuko zela zenbait hilabetez.  

 

Kontzeptualizazio horretan aurrera egiteko, erabaki zen interesgarria izango zela 

ekosistematik kanpoko adituekiko lankidetza bultzatzea. Horregatik, iraileko eztabaida 

bilerara Quim Brugué gonbidatzea erabaki zen. Ekaineko saioaren lan ardatza taldeak 

zituen erronka kontzeptualak zehaztea izan zen, Quim Bruguéren saioa prestatzeko. 

Saioan, prozesuan sakontzeko interesgarriak iruditu zitzaizkien zenbait eztabaidagai 

mahaigaineratu ziren. Alde batetik, think tank prozesuan, elkarlaneko lankidetzazko 

gobernantza-eredu desberdinak azaleratu dira. Batzuek paper nagusia ematen diote 

gobernuari, eta beste batzuek, berriz, eredu orekatuagoak planteatzen dituzte hainbat 

gobernu-mailaren eta lurralde-eragileren artean. Bestalde, boterea partekatzeko 

beharra azaldu da. Hala ere, agerian geratu da boterea partekatzeko hainbat ezaugarri 

bete behar direla.  

 

Zentzu horretan, Etorkizuna Eraikiz programaren barruan elkarrekin bizi diren 

lankidetzazko gobernantzaren hiru eredu landu dira taldean: 

 

- 1. eredua: Gobernuaren erabakitzeko gaitasunean, baliabideetan, estrategian 

eta lidergoan oinarritutako gobernantza 



 

- 2. eredua: Parte hartzen duten eragile guztien erabakitzeko gaitasunean, 

baliabideetan, estrategian eta lidergoan oinarritutako gobernantza 

- 3. eredua: Lurraldearen (komunitatearen) erabakitzeko gaitasunean, 

baliabideetan, estrategian eta lidergoan oinarritutako gobernantza 

 

Bestalde, think tankean garatu den Gobernantza Onaren kodea landu da. Gobernantza 

Onaren kodean hainbat gai garrantzitsu zehaztu dira, hala nola boterearen banaketa, 

deliberazioaren eta erabakiaren arteko harremana eta parte-hartzaileen rola. Hari horri 

jarraikiz, irailean zehar, eztabaida taldeak gai kontzeptualagoak landu zituen, baina, aldi 

berean, ekosistemaren eraldaketarako garrantzi estrategikoa duten gaiak aurkeztu 

ziren. Zalantza edo eztabaida-puntu batzuk aurkeztu ziren (gobernantza kolaboratibo 

motak, boterea partekatzea, deliberazioaren eta erabakiaren arteko harremana, etab.), 

eta Quim Bruguérekin egin beharreko bileran eztabaidatzeko.  Horretarako, eztabaida 

taldeak eztabaida-puntu horiek partekatu zituen Quim Bruguérekin bilera egin aurretik, 

ideia horiek eztabaida-saioan lantzeko asmoz.  

 

k) 21. eztabaida bilera (2022-09-14) 

 

Iraileko eztabaida saioa Quim Bruguéren mintzaldian oinarritu zen. Arestian aipatu den 

bezala, taldean hainbat eztabaida-puntu zehaztu ziren: boterearen banaketa, 

deliberazioaren eta erabakiaren arteko harremana, lankidetzazko gobernantza modu 

desberdinak, gobernuaren eta gizarte-eragileen rola, besteak beste. Eztabaida-puntu 

horiek Quim Bruguérekin partekatu ziren, hark taldearen kezkak oinarritzat har zitzan 

bere esku hartzean. Quim Bruguéren aurkezpenean, eztabaidagai horietako batzuk 

errepasatu ziren. Aurkezpena egin ondoren, osoko bilkura bat egin zen eta arestian 

aipatutako elementuak eztabaidatu ziren. Etorkizuna Eraikizen webgunean eskuragarri 

dagoen saioaren memorian xehetasun osoz irakur daiteke eztabaida hori.  

 

Azken eztabaida saioetan, Etorkizuna Eraikiz programan lankidetzazko gobernantzako 

hainbat modu daudela zehaztu da. Ez teorian bakarrik, baita praktikan ere. Adibidez, 

"Etorkizuneko lana" taldearen lankidetzazko gobernantza eredua, gobernantza lurralde-



 

eragile askoren artean eraikitzen dena, ez dator bat "Ongizate-sistema berriaren 

etorkizuna" taldearen gobernantza ereduarekin.   Bi ereduak Etorkizuna Eraikizerako 

proposatu den lankidetzazko gobernantzaren definizioan sar daitezke. Baina, ez dute 

iritzi bera Gipuzkoako Foru Aldundiaren eta beste gobernu-maila batzuen eta gizarte-

eragileen arteko harremanaren inguruan. Gainera, eztabaidaren eta erabakiaren arteko 

harremanari buruzko ikuspegi desberdinak dituzte. Horregatik, Etorkizuna Eraikiz Think 

Tankean dagoen heterogeneotasun hori kontuan hartuta, erabaki zen hurrengo bileran 

think tankeko talde desberdinak bilduko zirela. Gaia lankidetzazko gobernantza izango 

litzateke.  

 

l) 22. eztabaida bilera (2022-10-24) 

 

Urriko eztabaida bilera think tankeko lau taldeen arteko bilkura izan zen. Dokumentu 

honen beste atal batzuetan aipatu den bezala, think tanka lau taldek osatzen dute: 

Kultura politiko berria, Etorkizuneko Lana, Ongizate-sistema berriaren etorkizuna eta 

Susperraldi berdea. Gainera, think tankeko zuzendaritza nagusia koordinatzeaz 

arduratzen den zuzendaritza-talde bat dago.  

 

Azken eztabaida saioetan, kultura politiko berriaren taldean honako ideia sortu zen: 

talde guztientzat zeharkakoak diren zenbait elementu daude, hala nola Gobernantza 

Onaren kode etikoa edo lankidetzazko gobernantza. Alegia, nahiz eta talde bakoitzak gai 

jakin bat landu, etorkizuneko lana edo zaintza sistema, adibidez, talde guztiek 

partekatzen dute lan egiteko modu bateratu bat. Partekatzen duten hori lankidetzazko 

gobernantza da. Alde horretatik, 2022ko urriko bilkuraren helburua think tankeko talde 

guztien arteko lankidetzazko gobernantza lantzea izan zen.  

 

Bilkuraren aurretik, think tankeko taldeetan dagoen gobernantza-modu oro 

deskribatzeko dokumentu bat eman zitzaien parte-hartzaile guztiei. Saioan think 

tankeko lankidetzazko gobernantza motak azaldu ziren. Baina saioa dinamikoa izan zen, 

landidetzazko gobernantza-eredu horiek think tankeko lau taldeetako parte-

hartzaileekin egiaztatu nahi baitziren. Lan-dinamika egituratu zuen galdera honako hau 



 

izan zen: zeintzuk dira zuen proposamenak etorkizunean Think Tanken lankidetzazko 

gobernantza hobetzeko? Hona hemen gehien errepikatutako erantzunak: 

 

1. Taldeen osaera aintzat hartzea eta partaideen aniztasuna sustatzea 

2. Eztabaida taldeen arteko harremana sustatzea, adibidez, saio bateratu gehiago 

eginez 

3. Ekintzaren, esperimentazioaren, teoriaren eta praktikaren arteko harremana 

sustatzea 

4. Taldearen erantzukizunaren nozioa garatzea eta sakontzea 

5. Think tankeko zuzendaritzaren eta lau taldeen arteko gardentasuna hobetzea 

6. Think tankeko dokumentazioa hobetzea 

7. Think tankeko sozializazioan sakontzea 

8. Think tankeko taldeen erabakitzeko ahalmena garatzea 

 

Gomendio horiek bideratze-taldeak jaso zituen, eta xehetasun handiagoz azaltzen dira 

saioaren memorian eta lan dokumentuan. Dokumentu horiek Etorkizuna Eraikizen 

webgunean eskura daitezke. Gainera, gomendio horiek zuzendaritza-taldeari helarazi 

zitzaizkion.  

 

m) 23. eztabaida bilera (2022-11-23) 

 

Dokumentu honen ataletan aipatu den bezala, think tankaren eta kultura berriaren 

taldearen metodologia ekintza-ikerketa izan da. Ekintza-ikerketan funtsezko 

kontzeptuetako bat praxia da. Hau da, teoriaren eta praktikaren artean gertatzen den 

dialektika eta elkarrekiko ikaskuntza. Kultura politiko berriko taldearen praxiak 

lankidetzazko gobernantzari buruzko zenbait ikaskuntza sortu ditu azken hilabeteetan. 

Kultura politiko berriaren gai nagusietako bat lankidetzazko gobernantza izan da. 

Gainera, kultura politiko berriaren taldean ideia bat sortu zen: lankidetzazko 

gobernantza ("nola") think tankeko talde guztiek partekatzen zutela. Horren harira, 

lankidetzazko gobernantzari buruzko ikaskuntzek kultura politiko berriaren taldeak 

egindako lanari ez ezik, think tankeko beste talde batzuek egindako lanari ere erantzuten 

diote, hala nola saio bateratuan egindakoari.  



 

 

Azaroko saioan, lankidetzazko gobernantzari buruzko ikaskuntza horiek berrikusi ziren. 

Izan ere, azaroko saioaren lankidetzazko gobernantza ardatz izan zuten hainbat 

bileratan oinarritu zen: ekaineko prestakuntza-saioa, Quim Brugué-rekin bilkura, eta 

think tankeko talde guztien saio bateratua. Saio horretan ordura arte praxiaren 

esparruan sortutako ikaskuntza guztiak bildu ziren. Ikaskuntza horiek ondorengoak dira: 

1. Lankidetzazko gobernantzaren definizio bat  

2. Lankidetzazko gobernantza garatzeko lehentasunezko sei irizpide  

3. Etorkizuna Eraikiz programan lankidetzazko gobernantzak garapen berria eta 

hibridoa izan duela egiaztatzea 

4. Komunitateko lankidetzazko gobernantzaren ahalmenari eta zailtasunei buruzko 

hausnarketa 

5. Praktikan jarritako lankidetzazko gobernantza moten lehenengo zerrenda 

 

Ikaskuntza horietako bakoitza xehetasun osoz garatu da saioaren memorian eta lan 

dokumentuan. Biak ala biak eskura daude Etorkizuna Eraikizen webgunean. Bilera 

horrekin think tank delakoaren lan-etapa bat ixten da, lankidetzazko gobernantza ardatz 

zuena, hain zuzen. Hurrengo bileretan, think tankak abian jarritako beste bi prozesuren 

emaitzak zehaztuko dira: lurraldeko lankidetzazko gobernantzari buruzko mapaketa eta 

Gipuzkoako Foru Aldundiaren barneko eraldaketa-proiektu bat.  

 

n) 24. eztabaida bilera (2023-01-25) 

 

2023ko lehen eztabaida bileraren ardatz nagusia mapaketa-prozesua izan zen eta 

Arantzazu Labeko zuzendariak bideratu zuen. Zehazki, mapaketa horren emaitzak 

aurkeztu ziren. Emaitzak xehetasunez jasota daude bai saioaren memorian, eta baita 

Arantzazu Labek mapaketari buruz sortu duen dokumentuan ere. Saioaren memoria 

Etorkizuna Eraikizen webgunean dago eskuragarri, eta mapaketari buruzko dokumentua 

Arantzazu Laben webgunean (https://arantzazulab.eus/ezagutzaataria/).   

 

Aurkezpenaren ondoren, taldeak  Arantzazu Labeko zuzendariak iradokitako bi galdera 

landu zituen. Hona hemen galderak: 



 

 

- Gure erakundeetatik egin dezakegun ekarpena: nola interpelatzen dute emaitza 

horiek norbanakoa?  

- Nola lotu emaitza horiek gure helburuarekin, eztabaida talde gisa: nola sortu 

dezakegu eragina?  

 

Dinamikaren emaitzak xehetasun osoz jasota daude saioaren memorian eta lan 

dokumentuan. Saio horrekin, halaber, kultura politiko berriaren taldean sortu den 

proiektuetako bat amaituko da. Hau da, mapaketaren azalpenarekin eta 

aurkezpenarekin, lan-ildo hori amaitutzat ematen da. Hala ere, lan horren bidez 

etorkizuneko prozesuetarako interesgarriak iruditzen zaizkigun ikaskuntza eta 

gomendio batzuk sortu dira.   

 

o) 25. eztabaida bilera (2023-02-22) 

 

Otsaileko eztabaida saioa kultura politiko berriko taldearen azken saioa izan zen. Saioa 

bi zatitan banatu zen. Alde batetik, Gobernantzako diputatuak Gipuzkoako Foru 

Aldundian gauzatu den barne-eraldaketarako proiektua azaldu zuen. Bestetik, lan-

dinamika bat egin zen, Hilary Bradbury ikertzaile-aktoreak bideratu zuena. Barne-

eraldaketari buruzko aurkezpena xehetasun osoz azaltzen da bileraren memorian, 

Etorkizuna Eraikizen webgunean.  

 

Bestalde, Hilary Bradburyk bideratutako saioaren zatia oso dinamikoa izan zen. Saioaren 

aurretik, kultura politiko berriko taldeko kideek bi irudi aukeratu zituzten. Lehenengo 

irudia taldeak alde batera utzi nahi duen kultura politiko zaharrari dagokio, eta 

bigarrena, berriz, taldeak bultzatu nahi duen kultura politiko berriari. Irudi horiek saioan 

zehar proiektatu ziren, eta taldeko parte-hartzaileek irudi horiei buruz hitz egiteko 

aukera izan zuten.  

 

Gainera, beste talde jarduera bat egin zen, prozesuan zehar talde horretan sortu diren 

hausnarketekin eta hedatu diren hiru lan lerroekin lotuta. Horrela, Gipuzkoako kultura 

politikoa aldatzeko norbanako bakoitzak ordezkatzen duen erakundetik eta 



 

ekosistematik zer egin zezakeen galdetu zen. Parte-hartzaileek eztabaidan parte hartu 

zuten, eta dinamikak emaitza batzuk eman zituen. Emaitza horiek eskuragarri daude bai 

memorian, eta baita saioaren lan-dokumentuan ere. Dinamika horrekin eta emaitza 

horiekin eman zitzaion amaiera think tank prozesuari. Dokumentu honen atal 

desberdinetan aipatu den bezala, think tank taldearen prozesu osoa xehetasun osoz 

dago jasota saioen memorietan eta lan dokumentuetan.   

 


